
1 Primeiro anuncio
No último século, pero moi especialmente desde o pontificado de san 

Paulo VI ata a actualidade, a Igrexa vén insistindo na necesidade de anunciar 
a Cristo naqueles ámbitos onde aínda non foi anunciado, onde foi esquecido 
ou, tamén, onde xa é descoñecido. Toda a proposta de “nova evanxelización” 
inscribíase no desexo de volver proclamar o Evanxeo con formas novas, con 
métodos novos, con novo ardor.

O Papa Francisco insiste tamén na importancia capital do primeiro 
anuncio:

O primeiro anuncio ou «kerygma» debe ocupar o centro da actividade 
evanxelizadora e de todo intento de renovación eclesial. O kerygma 
é trinitario. É o lume do Espírito que se doa en forma de linguas e 
fainos crer en Xesucristo, que coa súa morte e resurrección revélanos 
e comunícanos a misericordia infinita do Pai. Na boca do catequista 
volve resoar sempre o primeiro anuncio: «Xesucristo ámate, deu a 
súa vida para salvarte, e agora está vivo ao teu lado cada día, para 
iluminarte, para fortalecerte, para liberarte». Cando a este primeiro 
anuncio se lle chama «primeiro», iso non significa que está no comezo e 
despois esquécese ou substitúese por outros contidos que o superan. É 
o primeiro nun sentido cualitativo, porque é o anuncio principal, ese que 
sempre hai que volver escoitar de diversas maneiras e ese que sempre 
hai que volver anunciar (Evangelii gaudium, 164).

Ao longo destes catro últimos cursos propuxéronse unha serie de accións 
que teñen moito que ver co que se chama “primeiro anuncio”, e que están 
estreitamente vinculadas á preocupación da Igrexa por cumprir o mandato 
misioneiro do Señor: “Ide ao mundo enteiro e proclamade o Evanxeo” (Mc 
16,15).

Nesta liña, ao longo do presente curso pastoral, queremos abordar tres 
accións que incidan neste aspecto:

1. Coñecer e compartir experiencias de primeiro anuncio

A título persoal cada crente é suxeito do primeiro anuncio, pero existen 
realidades eclesiais que asumen este reto como propio e que paga a pena 
coñecer.

Tamén é posible que teñamos coñecemento dalgunha experiencia 
de primeiro anuncio, ou que a teñamos realizado na nosa parroquia ou 
comunidade e que poida ser iluminadora para outras persoas ou comunidades.

2. Curso de “Marketing pastoral”

“A fe nace do encontro co Deus vivo, que nos chama e revélanos o seu 
amor” (Lumen Fidei, 4). 

Pero para que se produza ese encontro necesítase, na maioría dos casos, 
de mediacións. Xa que logo a Igrexa sempre fixo uso de medios humanos 
para transmitir a fe. A beleza dunha imaxe, a serenidade da música ou o ardor 
da palabra foron mecanismos dos que se valeron as persoas evanxelizadoras 
para anunciar a Cristo.

O “Marketing pastoral” é unha disciplina que nos pode axudar a profundar 
no esencial da mensaxe, a coñecer mellor ás persoas destinatarias e a mellorar 
a nosa comunicación.

3. Catecumenado

É xa habitual entre nós que todos os anos teñamos algunha persoa adulta 
que solicita o bautismo. Daquela, parece necesario establecer un servizo 
diocesano para o catecumenado que colabore coas parroquias ofrecendo 
materiais, itinerarios e orientacións; mesmo, se fose necesario, organizando 
no ámbito diocesano un espazo de acollida e formación de catecúmenos.

Esta acción xa estaba programada para o curso pasado pero, por diversas 
causas, non se chegou a poñer en marcha. Pensamos que segue sendo unha 
urxencia e unha oportunidade pastoral; por esa razón queremos insistir este 
ano nesta mesma acción.

2 Sinodalidade
En outubro de 2023 celebrarase en Roma a primeira das sesións do Sínodo 

dos bispos: «Por unha Igrexa Sinodal: comuñón, participación e misión»; que 
terá continuidade nunha segunda sesión a celebrar en outubro de 2024.

Nos cursos pasados a nosa diocese participou activamente no proceso de 
preparación do Sínodo:

O 17 de outubro de 2021 o bispo presidiu na catedral de Tui a 
apertura do proceso sinodal, coa asistencia dun numeroso grupo de 
fieis representativos das distintas realidades eclesiais.

Durante o curso 2021-2022 creáronse máis de 60 grupos diocesanos 
nos que participaron preto de 900 persoas que reflexionaron sobre o 
material enviado desde a Secretaría do Sínodo.

O domingo 8 de maio de 2022 convocouse, no salón de actos do 
colexio “San José de Cluny”, un acto diocesano para presentar as 
conclusións da primeira fase da consulta diocesana do Sínodo.

O 11 de xuño dese mesmo ano, en Madrid, a nosa diocese participou 
nun encontro nacional no que se reflexionou sobre as achegas recibidas 
de cada unha das igrexas particulares; traballo que se remitiu a Roma 
para elaborar o documento continental.

Xa no 2023 houbo varias xornadas de estudo sobre o Documento 
Continental que levaba por título “Alarga o espazo da túa tenda” (Is 
54,2). O 21 de xaneiro reuniuse o Consello Diocesano de Pastoral e o 
25 do mesmo mes o Consello de Presbiterio. En ambos consellos 
traballouse o documento e dialogouse sobre algúns aspectos esenciais 
da sinodalidade e a súa posta en marcha.

A sinodalidade, comprendida como “a específica forma de vivir e obrar 
(modus vivendi et operandi) da Igrexa Pobo de Deus que manifesta e realiza 
en concreto o seu ser comuñón no camiñar xuntos, no reunirse en asemblea 
e no participar activamente de todos os seus membros na súa misión 
evanxelizadora” (A sinodalidade na misión da Igrexa, nº 6), é aínda unha tarefa 
pendente na que convén seguir afondando. Xa que logo, en continuidade co 
traballo realizado nos anos anteriores, durante este curso queremos:

1. Acompañar o proceso sinodal que se iniciará en Roma

Entre o 4 e o 29 de outubro de 2023 desenvolverase o primeiro dos períodos 
do Sínodo de Bispos. Queremos unirnos a ese evento informando sobre a 
marcha das sesións e uníndonos en oración polos froitos da Asemblea Sinodal.

2. Continuar o proceso de conversión sinodal

A sinodalidade é, tamén, unha actitude, unha forma de ser e estar na Igrexa, 
unha maneira específica de construír comunidade. Xa que logo debemos 
continuar e afondar no proceso de conversión sinodal para que:

 ■ o método sinodal sexa un método ordinario nas nosas dinámicas de 
traballo,

 ■ e as nosas estruturas e organismos se renoven segundo o modelo 
sinodal.

3. Constitución dos Consellos Parroquiais

O pasado curso puxemos en marcha a constitución dos consellos 
parroquiais de economía e de pastoral; ámbolos dous son expresión concreta 
da sinodalidade vivida na comunidade máis inmediata.

Haberá que continuar con este proceso para que a creación destes 
consellos sexa unha realidade que dinamice as nosas comunidades.

3 Xubileu 2025
O Papa Francisco convocou un Xubileu Ordinario para o ano 2025, 

cumprindo así o anuncio que san Xoán Paulo II fixera o 5 de xaneiro do 2000, 
co gallo do xubileo da infancia:

Vós, que hoxe sodes nenos e raparigos, formaredes mañá a primeira 
xeración de cristiáns adultos do terceiro milenio. Que grande é a vosa 
responsabilidade! Seredes os protagonistas do próximo xubileu, no ano 
2025.

Na carta enviada polo Papa, o 11 de febreiro de 2022, a Monseñor Rino 
Fisichella, Presidente do Dicasterio para a Evanxelización, organismo 
encargado da preparación e posta en marcha do Xubileu, Francisco lembra 
que “a dimensión espiritual do Xubileu, que nos convida á conversión, debe 
unirse a estes aspectos fundamentais da vida social, para formar un conxunto 
coherente”. A atención á persoa pobre, á migrante e refuxiada, aos pobos 
menos desenvolvidos ou á creación, son aspectos inherentes ao espírito 
xubilar e que “poden axudar moito a restablecer un clima de esperanza e 
confianza, como signo dun novo renacemento que todos percibimos como 
urxente”. Por esa razón, di o Papa, elixín o lema Peregrinos da Esperanza.

O Xubileu do 2025 estará precedido de dous anos preparatorios.

 ■ O ano 2023 dedicarase ao estudo das catro grandes constitucións 
conciliares: Sacrosanctum concilium, Lumen gentium, Gaudium et 
spes y Dei verbum.
As catro Constitucións do Concilio Ecuménico Vaticano II, xunto co 
Maxisterio destes decenios, seguirán orientando e guiando ao santo 
pobo de Deus, para que progrese na misión de levar o gozoso anuncio 
do Evanxeo a todas as persoas.

 ■ O ano 2024 estará centrado na oración. Como di o Papa: 

Alégrame pensar que o ano 2024 poida dedicarse a unha gran 
“sinfonía” de oración; ante todo, para recuperar o desexo de estar na 
presenza do Señor, de escoitalo e adoralo. Oración, para agradecer a 
Deus os múltiples dons do seu amor por nós e encomiar a súa obra 
na creación, que nos compromete a respectala e a actuar de forma 
concreta e responsable para salvagardala. Oración como voz “dun só 
corazón e unha soa alma” (cf. Feit 4,32) que se traduce en ser solidarios 
e en compartir o pan de cada día. Oración que permite a cada home e 

muller deste mundo dirixirse ao único Deus, para expresarlle o que teñen 
no segredo do corazón. Oración como vía mestra cara á santidade, 
que nos leva a vivir a contemplación na acción. En definitiva, un ano 
intenso de oración, no que os corazóns se poidan abrir para recibir a 
abundancia da graza, facendo do “Noso Pai”, a oración que Xesús nos 
ensinou, o programa de vida de cada un dos seus discípulos.

En sintonía coa Igrexa Universal e co Sucesor de Pedro, durante este 
próximo curso propoñemos:

1. Prepararnos espiritualmente para o Xubileu

O Xubileu do 2025 reclama unha preparación interior, que mova o corazón 
das persoas crentes para poder preparalo e celebralo, como di o Papa, “con fe 
intensa, esperanza viva e caridade operante”.

A este respecto crearase unha Comisión de preparación que vaia animando 
aos fieis na oración e na conversión, así como na realización das diversas 
tarefas vinculadas a este evento.

2. Crear grupos de estudo sobre as constitucións conciliares

Neste tempo é unha tarefa necesaria volver ao Concilio Vaticano II e 
redescubrir a súa inesgotable riqueza e as intuicións proféticas que aniñan 
nos seus textos.

Xa que logo, seguindo os materiais de estudo xa publicados polo Dicasterio 
para a Evanxelización e recollidos pola Conferencia Episcopal Española nun 
volume e nunha serie de subsidios, crearanse grupos de estudo e reflexión 
sobre as constitucións conciliares.

Outras accións
Ademais destas tres grandes accións a desenvolver durante o curso 2023-

24, existen outras accións iniciadas en anos anteriores e que continuarán o 
seu proceso de implantación e desenvolvemento.

1. Ágora, escola de teoloxía, ministerios e servizos

No curso 2021-22 comezaba a súa andaina unha nova modalidade de 
Ágora, comprendida agora como “escola de teoloxía, ministerios e servizos”, 
co fin de ofrecer unha formación teolóxica de calidade e, ademais, servir 
como ámbito formativo para todas aquelas persoas que queren exercer un 
ministerio estable, instituído ou non, na comunidade eclesial.

A experiencia destes dous cursos foi moi positiva, tanto polo interese 
suscitado como pola formación impartida. O programa educativo finalizaría 
este curso, o terceiro, cunhas áreas específicas orientadas ao exercicio dun 
ministerio ou servizo particular no seo da comunidade cristiá.

2. Confirmación comunitaria por zonas

Van alá dous cursos desde que se puxo en marcha esta experiencia da 
confirmación por zonas ou arciprestados. A acción apuntaba á necesidade 
de crear grupos amplos e heteroxéneos que supoñan un estímulo para a 
mocidade e, á vez, un punto de enganche coa pastoral xuvenil diocesana.

Vese necesario seguir insistindo nesta dinámica, buscando tamén a 
colaboración dos colexios relixiosos e subliñando a importancia da elección, 
cualificación e formación das persoas responsables da catequese de 
confirmación.

3. Vocacións

Aínda que nunca se plasmou nunha acción concreta, a preocupación polo 
fomento das vocacións foi unha constante ao longo destes últimos anos. E 
tanto o Consello de Presbiterio como o de Pastoral abordaron, de diferentes 
maneiras, este tema.

Insistir no fomento das vocacións é hoxe unha urxencia. Necesítanse 
vocacións en todos os ámbitos da vida eclesial: voluntariado de Cáritas. 
catequistas, persoas que colaboren nas parroquias... E de maneira moi 
particular necesítanse vocacións á vida matrimonial, á vida consagrada e ao 
ministerio sacerdotal.

Como comunidade cristiá debemos facilitar os medios para que cadaquén 
descubra a chamada Deus na súa vida.

4. Cáritas

A acción caritativo-social non deixou de estar presente nos plans pastorais 
dos últimos anos. E, hai que dicilo, non sempre co resultado que sería 
desexable. Con todo, non podemos caer na resignación nin na desesperanza. 
Por iso, na liña destes últimos cursos, pretendemos:

 ■ Retomar a iniciativa de crear Cáritas nas parroquias de máis de 5000 
habitantes.

 ■ Seguir promovendo a incorporación de novas persoas voluntarias, en 
especial da mocidade.

 ■ Continuar coa análise e a lectura crente da realidade caritativo-social 
da nosa diocese.

